
OLIY TA’LIM TIZIMINI BAHOLASHDA ISHONCH 
DARAJASINI ANIQLASH USULLARI

Hakimova Gulnoza Abdulloyevna
Toshkent davlat iqtisodiyot universiteti mustaqil izlanuvchisi

Hakimov Hakimjon Abdullo o‘g‘li
Toshkent davlat iqtisodiyot universiteti professori, i.f.d.

Annotatsiya. Mazkur ilmiy maqolada oliy ta’lim tizimini baholash jarayonida ishonch darajasini aniqlash masalalari 
ilmiy-nazariy va amaliy jihatdan tahlil qilinadi. Tadqiqot doirasida ishonch tushunchasining ta’lim tizimidagi mazmuni 
ochib berilib, manfaatdor guruhlar kesimida ishonchni o‘lchashga xizmat qiluvchi asosiy usullar tizimlashtiriladi. 
Sotsiologik so‘rovnomalar, statistik tahlil va integrallashgan indekslar asosida ishonch darajasini aniqlash mexanizmlari 
asoslab beriladi. Tadqiqot natijalari oliy ta’lim tizimini baholashda ishonch indikatorlaridan foydalanish ta’lim siyosatini 
takomillashtirish va baholash tizimining ijtimoiy legitimligini oshirishga xizmat qilishini ko‘rsatadi.

Kalit soʻzlar: oliy ta’lim tizimi, baholash, ishonch darajasi, ishonch indikatorlari, sotsiologik so‘rovnoma, statistik tahlil, 
integrallashgan indeks, ta’lim sifati, manfaatdor guruhlar.
Abstract. This scientific article analyzes, from both theoretical and practical perspectives, issues related to determining 
the level of trust in the process of evaluating the higher education system. Within the scope of the study, the conceptual 
meaning of trust in the education system is clarified, and the main methods for measuring trust across different stakeholder 
groups are systematized. Mechanisms for identifying the level of trust based on sociological surveys, statistical analysis, 
and integrated indices are substantiated. The research findings indicate that the use of trust indicators in evaluating the 
higher education system contributes to improving education policy and enhancing the social legitimacy of the evaluation 
system.

Key words: higher education system, evaluation, level of trust, trust indicators, sociological survey, statistical analysis, 
integrated index, quality of education, stakeholders.
Аннотация. В данной научной статье с теоретической и практической точек зрения анализируются вопросы 
определения уровня доверия в процессе оценки системы высшего образования. В рамках исследования 
раскрывается содержание понятия доверия в системе образования и систематизируются основные методы 
измерения доверия в разрезе заинтересованных групп. Обосновываются механизмы определения уровня 
доверия на основе социологических опросов, статистического анализа и интегральных индексов. Результаты 
исследования показывают, что использование индикаторов доверия при оценке системы высшего образования 
способствует совершенствованию образовательной политики и повышению социальной легитимности системы 
оценки.

Ключевые слова: система высшего образования, оценка, уровень доверия, индикаторы доверия, социологический 
опрос, статистический анализ, интегральный индекс, качество образования, заинтересованные группы.

K I R I S H
Oliy ta’lim tizimini baholash zamonaviy ta’lim siyosatining muhim yo‘nalishlaridan biri hisoblanadi. Baholash 

tizimi orqali ta’lim sifati, muassasalar samaradorligi va bitiruvchilarning raqobatbardoshligi aniqlanadi. Biroq 
baholash jarayonining natijalari jamiyat tomonidan qanchalik ishonch bilan qabul qilinishi ta’lim tizimining 
samaradorligiga bevosita ta’sir ko‘rsatadi. Shu sababli, oliy ta’lim tizimini baholashda faqat miqdoriy ko‘rsatkichlar 
bilan cheklanib qolmasdan, unga nisbatan shakllangan ishonch darajasini aniqlash zarurati yuzaga keladi.

Ishonch darajasi oliy ta’lim tizimining ijtimoiy qabul qilinishini, baholash natijalarining haqqoniyligi va 
adolatliligi haqidagi umumiy tasavvurni aks ettiradi. Agar baholash tizimiga nisbatan ishonch past bo‘lsa, 
hatto metodik jihatdan mukammal baholash mexanizmlari ham kutilgan natijani bermasligi mumkin. Shu bois, 
ishonch darajasini aniqlash va uni tizimli baholash oliy ta’lim tizimini rivojlantirishda muhim ilmiy-amaliy vazifa 
hisoblanadi.

Mazkur maqolaning maqsadi oliy ta’lim tizimini baholashda ishonch darajasini aniqlash usullarini tizimli 
ravishda tahlil qilish va ularning ilmiy asoslarini yoritishdan iborat.

M A V Z U G A  O I D  A D A B I Y O T L A R  T A H L I L I
Ishonch tushunchasi ijtimoiy fanlar doirasida muhim va murakkab nazariy kategoriya sifatida shakllangan 

bo‘lib, uning mazmuni turli ilmiy maktablar tomonidan turlicha talqin qilinadi. Sotsiologiyada ishonch 
ijtimoiy tizimlarning barqaror faoliyat yuritishini ta’minlovchi asosiy mexanizmlardan biri sifatida qaraladi. N. 
Luhmannning institutsional ishonch nazariyasiga ko‘ra, ishonch jamiyatda mavjud murakkablik va noaniqlikni 
kamaytirish vazifasini bajaradi hamda institutlarga nisbatan barqaror kutishlar shakllanishiga xizmat qiladi. 
Ushbu yondashuvda ta’lim tizimi ham ijtimoiy institut sifatida jamiyat tomonidan qanchalik ishonch bilan qabul 
qilinishiga qarab o‘z funksional samaradorligini namoyon etadi.

Ta’lim sohasiga oid dastlabki ilmiy tadqiqotlarda ishonch masalasi ko‘proq ta’lim muassasalarining ijtimoiy 
legitimligi bilan bog‘liq holda o‘rganilgan. Bu ishlarda oliy ta’lim muassasalari jamiyatda bilim ishlab chiqaruvchi 
va ijtimoiy mobillikni ta’minlovchi institut sifatida talqin qilinib, ularning faoliyati natijalariga bo‘lgan ishonch 
jamiyatning umumiy rivojlanish darajasi bilan uzviy bog‘langan. Ushbu yondashuv ishonchni makroijtimoiy 
kategoriya sifatida talqin qilib, baholash tizimining ichki mexanizmlariga yetarlicha e’tibor qaratmagan.

Keyingi ilmiy ishlarda ishonch tushunchasi ta’lim sifati va baholash jarayonlari bilan bevosita bog‘liq holda 
tahlil qilina boshladi. Xalqaro adabiyotlarda ta’lim tizimini baholashda ishonch darajasi, avvalo, baholashning 
adolatliligi va shaffofligi bilan izohlanadi. OECD va UNESCO hisobotlarida baholash tizimining ochiqligi, 
mezonlarning aniqligi hamda natijalarning tushunarli tarzda taqdim etilishi talabalar va ota-onalar ishonchini 
shakllantiruvchi asosiy omillar sifatida qayd etilgan. Bu yondashuvda ishonch baholash jarayonining tashkiliy 
va protsessual jihatlariga nisbatan shakllanadigan munosabat sifatida talqin qilinadi.

Ayrim tadqiqotlarda ishonch subyektiv tajriba asosida o‘lchanadigan psixologik-sotsiologik kategoriya 
sifatida qaraladi. Ushbu yondashuvda talabalar va o‘qituvchilarning baholash jarayonidagi shaxsiy tajribasi, 
baholash natijalaridan qoniqish darajasi va baholashga bo‘lgan munosabati asosiy o‘lchov sifatida olinadi. 
Sotsiologik so‘rovnomalar asosida olib borilgan tadqiqotlar shuni ko‘rsatadiki, baholash tizimiga bo‘lgan 
ishonch past bo‘lgan sharoitda talabalar akademik motivatsiyasining pasayishi va o‘qituvchilarning baholashga 
nisbatan formal munosabati kuchayadi. Bu holat baholash tizimining ta’lim sifatini oshirishdagi rolini cheklaydi.

Boshqa bir ilmiy yo‘nalishda ishonch tushunchasi ta’lim natijalarining mehnat bozorida tan olinishi bilan 
bog‘liq holda tahlil qilinadi. Iqtisodiy yondashuvlarda baholash tizimi bitiruvchilar kompetensiyalarining sifati 
va ishonchliligi haqida signal beruvchi mexanizm sifatida qaraladi. E. Hanushek va L. Woessmannning 
tadqiqotlarida ta’lim natijalarining iqtisodiy samaradorligi baholash tizimiga bo‘lgan ishonch bilan bilvosita 
bog‘langan. Ushbu yondashuvda ish beruvchilarning bahosi baholash tizimiga bo‘lgan ishonchning muhim 
tashqi indikatori sifatida namoyon bo‘ladi.

Shu bilan birga, adabiyotlar tahlili shuni ko‘rsatadiki, ishonch darajasini aniqlash metodologiyasi ko‘plab 
tadqiqotlarda yetarli darajada tizimlashtirilmagan. Ko‘pincha ishonch darajasi bitta umumiy savol orqali yoki 
oddiy o‘rtacha ball asosida baholanadi. Bunday yondashuv ishonch tushunchasining ko‘p o‘lchovli va tarkibiy 
xususiyatlarini to‘liq aks ettira olmaydi. Ayniqsa, ishonchni tashkil etuvchi alohida komponentlar – adolatlilik, 
shaffoflik, tushunarlilik va amaliy ahamiyat – o‘rtasidagi nisbat va ularning umumiy ishonchga qo‘shgan hissasi 
ko‘plab tadqiqotlarda aniqlanmagan.

So‘nggi yillarda axborot-tahliliy yondashuvlarga asoslangan ilmiy ishlarda ishonch indikatorlarini miqdoriy 
baholash va integrallashgan indekslar shaklida hisoblash zarurligi ta’kidlanmoqda. S. Few va E. Tufte 
tomonidan ishlab chiqilgan vizual analitika konsepsiyalari ma’lumotlarni kompleks tahlil qilish va qaror qabul 
qilish jarayonlarida sifat jihatidan yangi imkoniyatlar yaratadi. Ushbu yondashuv ishonch indikatorlarini alohida 
sotsiologik ko‘rsatkich sifatida emas, balki boshqaruv qarorlarini qo‘llab-quvvatlovchi analitik vosita sifatida 
ko‘rib chiqish imkonini beradi.

E. Hazelkornning oliy ta’lim tizimlarida baholash va reytinglar bo‘yicha olib borgan tadqiqotlarida ishonch 
masalasi alohida e’tibor markaziga chiqadi. Muallif baholash tizimlarining murakkab va yopiq metodologiyasi 
manfaatdor tomonlar orasida ishonchsizlikni kuchaytirishini ta’kidlaydi. Ushbu yondashuv baholash tizimiga 
bo‘lgan ishonch nafaqat natijalarga, balki baholash jarayonining ochiqligi va tushunarliligiga ham bog‘liq ekanini 
ilmiy asoslaydi.

Umuman olganda, mavjud adabiyotlar tahlili shuni ko‘rsatadiki, oliy ta’lim tizimini baholashda ishonch 
darajasi masalasi keng yoritilgan bo‘lsa-da, uni aniqlash usullari va indikatorlarini hisoblash mexanizmlari 
yetarlicha tizimlashtirilmagan. Mazkur tadqiqot aynan ushbu metodologik bo‘shliqni to‘ldirishga qaratilgan 
bo‘lib, ishonch tushunchasini tarkibiy indikatorlar asosida aniqlash va ularni integrallashgan baholash modeliga 
birlashtirishni maqsad qiladi.

T A D Q I Q O T  M E T O D O L O G I YA S I
Tadqiqotda aralash metodologik yondashuv qo‘llanildi. Birlamchi ma’lumotlarni yig‘ish uchun sotsiologik 

so‘rovnoma usulidan foydalanildi. So‘rovnoma oliy ta’lim tizimi bilan bevosita aloqador bo‘lgan asosiy manfaatdor 
guruhlarni qamrab oldi: talabalar, professor-o‘qituvchilar, ota-onalar va ish beruvchilar.

So‘rovnoma savollari Likert shkalasi asosida ishlab chiqilib, baholash tizimining quyidagi jihatlarini qamrab 
oldi:

baholash mezonlarining tushunarliligi;
baholash jarayonining adolatliligi;
baholash natijalarining shaffofligi;
baholash tizimining amaliy ahamiyati.
Yig‘ilgan ma’lumotlar deskriptiv statistik usullar yordamida tahlil qilindi. Ishonch indikatorlari normallashtirilib, 

ekspert baholash asosida vazn koeffitsientlari belgilandi. Natijada integrallashgan ishonch indeksi hisoblandi.

T A H L I L  V A  N A T I J A L A R
Mazkur tadqiqot doirasida oliy ta’lim tizimini baholashda miqdoriy (statistik) va sifat (sotsiologik) 

ko‘rsatkichlar integratsiyasi asosida ishonch darajasini aniqlashga alohida e’tibor qaratildi. Tahlil natijalari shuni 
ko‘rsatdiki, ishonch darajasi nafaqat ta’lim sifati ko‘rsatkichlarining mutlaq qiymatlari, balki ularning baholash 
jarayonida qanday talqin qilinishi, tushuntirilishi va manfaatdor guruhlar tomonidan qabul qilinishi bilan ham 
bevosita bog‘liqdir 1-jadval).

1-jadval. Miqdoriy ko‘rsatkichlar va ularning ishonch shakllanishiga ta’siri
Ko‘rsatkich O‘rtacha qiymat Ishonchga ta’sir darajasi

Talabalar qamrovi (%) 38 O‘rtacha

Professor-o‘qituvchilarning ilmiy darajasi (%) 54 Yuqori

Bitiruvchilarning bandlik darajasi (%) 72 Juda yuqori

Ta’lim infratuzilmasi bilan ta’minlanganlik O‘rtacha O‘rtacha

Ilmiy nashrlar faolligi (100 o‘qituvchiga) 16 Yuqori
Manba: Tadqiqotlar asosida mualliflar tomonidan tuzildi.

Miqdoriy tahlil oliy ta’lim tizimining rasmiy statistik ko‘rsatkichlariga tayangan holda amalga oshirildi. Ushbu 
ko‘rsatkichlar ta’lim tizimining institutsional barqarorligi va funksional samaradorligini aks ettiradi.

Bitiruvchilarning bandlik darajasi ishonchni shakllantirishda eng kuchli miqdoriy indikator sifatida namoyon 
bo‘ldi. Bu holat jamiyat va ish beruvchilar ta’lim natijalarini, avvalo, ularning amaliy samaradorligi orqali 
baholashini ko‘rsatadi. Professor-o‘qituvchilarning ilmiy salohiyati ham ishonchni mustahkamlovchi muhim omil 
sifatida qayd etildi.

O‘tkazilgan tahlillar oliy ta’lim tizimini baholashda ishonch darajasi yagona va bir xil ko‘rsatkich emasligini, 
balki manfaatdor guruhlarning baholash tizimi bilan o‘zaro munosabati, tajribasi va kutishlariga bog‘liq holda 
shakllanadigan murakkab ijtimoiy hodisa ekanini ko‘rsatdi. Ishonch darajasidagi farqlar baholash tizimining turli 
jihatlari turli guruhlar tomonidan qanday qabul qilinishi bilan bevosita bog‘liq bo‘lib, bu holat baholash tizimini 
takomillashtirishda differensial yondashuv zarurligini asoslaydi.

Sifat tahlili manfaatdor guruhlar o‘rtasida o‘tkazilgan so‘rovnomalar natijalariga asoslandi. Ushbu 
ko‘rsatkichlar baholash tizimining subyektiv qabul qilinishi va ijtimoiy legitimligini aniqlash imkonini berdi 
(2-jadval).

2-jadval. Sifat ko‘rsatkichlari bo‘yicha ishonch baholari (1–5 ball)

Sifat ko‘rsatkichi Talabalar O‘qituvchilar Ish 
beruvchilar

Baholash adolatliligi 3,3 3,9 3,6

Baholash shaffofligi 3,4 4,0 3,7

Mezoning tushunarliligi 3,6 4,1 3,8

Natijalarning ishonchliligi 3,5 4,2 4,0
Manba: Tadqiqotlar asosida mualliflar tomonidan tuzildi.

Talabalar baholash natijalarini o‘z akademik va kasbiy istiqbollari bilan bevosita bog‘lab qabul qilganliklari 
sababli, ular uchun baholashdagi har qanday noaniqlik yoki subyektivlik ehtimoli ishonch darajasining 
pasayishiga olib keladi. Shu bilan birga, natijalarni qayta ko‘rib chiqish va e’tiroz bildirish mexanizmlarining 
yetarlicha aniq va tushunarli bo‘lmasligi ham talabalar ishonchiga salbiy ta’sir ko‘rsatgan omillardan biri sifatida 
namoyon bo‘ldi.

Professor-o‘qituvchilar baholash tizimini asosan uning ichki metodik mantiqi nuqtai nazaridan baholagan. 
Tahlillar shuni ko‘rsatdiki, o‘qituvchilar baholash mezonlarining ilmiy asoslanganligi, o‘quv natijalarini o‘lchashda 
qo‘llanilayotgan usullar va standartlarning mavjudligini ishonchni belgilovchi muhim omillar sifatida ko‘radi. Bu 
holat o‘qituvchilarning baholash tizimiga professional subyekt sifatida yondashishini aks ettiradi. Shu bilan birga, 
o‘qituvchilarning yuqori ishonchi baholash tizimining tashqi qabul qilinish darajasidan ko‘ra, uning didaktik va 
metodik izchilligiga ko‘proq bog‘liq ekanini ko‘rsatdi.

Ish beruvchilar tomonidan bildirilgan baholar baholash tizimiga bo‘lgan ishonchni tashqi natijalar prizmasida 
talqin qilish imkonini berdi. Tahlillar shuni ko‘rsatdiki, ish beruvchilar uchun baholash tizimining ahamiyati 
uning bitiruvchilarning real amaliy ko‘nikmalari va mehnat bozoridagi talablar bilan mosligini qay darajada 
aks ettirishida namoyon bo‘ladi. Agar baholash natijalari bitiruvchilarning mustaqil ishlash, muammolarni hal 
etish va jamoada ishlash kabi kompetensiyalarini to‘g‘ri ifodalay olmasa, ish beruvchilar baholash tizimiga 
nisbatan ishonchsizlik bildiradi. Shu jihatdan, ish beruvchilar baholari baholash tizimining iqtisodiy va amaliy 
samaradorligini aks ettiruvchi muhim tashqi indikator sifatida qaralishi mumkin.

Ota-onalar nuqtai nazari baholash tizimiga bo‘lgan ishonchning kommunikativ va axborot jihatlarini ochib 
berdi. Tahlillar ota-onalar uchun baholash tizimining murakkab metodologiyasidan ko‘ra, uning natijalari qanday 
tushuntirilishi va farzandlarining ta’lim jarayonidagi yutuqlari qanday izohlanishi muhimroq ekanini ko‘rsatdi. 
Baholash natijalarining ochiq va tushunarli tarzda taqdim etilishi ota-onalar ishonchini mustahkamlovchi asosiy 
omil sifatida namoyon bo‘ldi. Aksincha, baholash jarayonining yopiq yoki murakkab bo‘lishi ota-onalar orasida 
ishonchsizlikni kuchaytirishi mumkin.

Miqdoriy va sifat ko‘rsatkichlarini birlashtirish orqali ishonch darajasi integrallashgan indeks ko‘rinishida 
hisoblandi. Ushbu yondashuv baholash tizimining nafaqat statistik, balki ijtimoiy qabul qilinish darajasini ham 
aks ettirish imkonini berdi (3-jadval).

3-jadval. Integrallashgan ishonch indeksi (0–100 shkalada)
Manfaatdor guruh Miqdoriy omillar hissasi Sifat omillar hissasi Umumiy ishonch indeksi

Talabalar 32 37 69
Professor-o‘qituvchilar 40 43 83
Ish beruvchilar 38 42 80

Manba: Tadqiqotlar asosida mualliflar tomonidan tuzildi.

Natijalar shuni ko‘rsatadiki, sifat omillari barcha guruhlarda ishonch darajasini shakllantirishda miqdoriy 
ko‘rsatkichlarga nisbatan biroz ustunlik qiladi. Bu baholash tizimiga bo‘lgan ishonchni oshirishda faqat statistik 
natijalarni yaxshilash yetarli emasligini, balki baholash jarayonining ochiqligi va tushunarliligini ta’minlash 
zarurligini ko‘rsatadi.

Integrallashgan ishonch indeksi hisoblash natijalari baholash tizimiga bo‘lgan ishonchni umumlashtirilgan, 
ammo mazmunan boy ko‘rinishda ifodalash imkonini berdi. Mazkur indeks alohida manfaatdor guruhlar 
baholarini oddiy o‘rtacha qiymat sifatida emas, balki ularning baholash tizimidagi roli va ta’sir darajasini hisobga 
olgan holda birlashtirdi. Shu sababli, integrallashgan indeks baholash tizimining ijtimoiy qabul qilinish darajasini 
nisbatan obyektiv aks ettiruvchi ko‘rsatkich sifatida qaralishi mumkin.

Ta’lim sifati ko‘rsatkichlari bilan olib borilgan taqqoslash tahlillari ishonch darajasi va ta’lim sifati o‘rtasida 
ijobiy bog‘liqlik mavjudligini ko‘rsatdi. Biroq ushbu bog‘liqlik to‘g‘ridan-to‘g‘ri va mutlaq xarakterga ega emasligi 
aniqlandi. Ayrim holatlarda ta’lim sifati ko‘rsatkichlari nisbatan yuqori bo‘lsa-da, baholash tizimiga bo‘lgan 
ishonch past bo‘lishi mumkin. Bu holat, odatda, baholash jarayonining shaffofligi va natijalarni tushuntirish 
mexanizmlaridagi kamchiliklar bilan izohlanadi. Aksincha, baholash jarayoni ochiq va tushunarli bo‘lgan 
sharoitda ta’lim sifati o‘rtacha bo‘lsa ham, ishonch darajasi yuqori bo‘lishi mumkin (4-jadval).

4-jadval. Ishonch darajasi va asosiy ta’lim sifati ko‘rsatkichlari o‘rtasidagi korrelyatsiya
Ko‘rsatkichlar Korrelyatsiya koeffitsienti (r)

Ishonch indeksi – bitiruvchilar bandligi 0,63
Ishonch indeksi – baholash shaffofligi 0,68
Ishonch indeksi – o‘qituvchilar salohiyati 0,55

Manba: Tadqiqotlar asosida mualliflar tomonidan tuzildi.

Korrelyatsion tahlil ishonch darajasi va ta’lim sifati ko‘rsatkichlari o‘rtasida o‘rtacha va kuchli ijobiy 
bog‘liqlik mavjudligini ko‘rsatdi. Ayniqsa, baholash shaffofligi bilan bog‘liqlik yuqori bo‘lib, ishonchni oshirishda 
institutsional ochiqlik muhim rol o‘ynashini tasdiqlaydi.

Natijalar muhokamasi shuni ko‘rsatadiki, baholash tizimiga bo‘lgan ishonch statik ko‘rsatkich emas, balki 
vaqt davomida o‘zgarib boruvchi dinamik jarayondir. Baholash mexanizmlaridagi islohotlar, axborot ochiqligining 
oshishi va manfaatdor guruhlar bilan samarali muloqot ishonch darajasining o‘sishiga xizmat qiladi. Shu bois, 
ishonch darajasini bir martalik o‘lchash bilan cheklanib qolmasdan, uni muntazam monitoring qilish zarur.

Umuman olganda, tahlil va natijalar muhokamasi oliy ta’lim tizimini baholashda ishonch darajasi muhim 
sifat ko‘rsatkichi ekanini tasdiqlaydi. Manfaatdor guruhlar kesimidagi farqlar baholash tizimini takomillashtirishda 
universal yondashuv emas, balki guruhlarning ehtiyoj va kutishlariga mos differensial strategiyalar ishlab chiqish 
zarurligini ko‘rsatadi. Integrallashgan ishonch indeksi esa baholash tizimining nafaqat metodik samaradorligini, 
balki uning ijtimoiy legitimligini baholash uchun muhim analitik vosita sifatida namoyon bo‘ladi.

X U L O S A  V A  T A K L I F L A R
O‘tkazilgan tahlillar shuni ko‘rsatadiki, oliy ta’lim tizimini miqdor va sifat ko‘rsatkichlari asosida baholash 

ishonch darajasini aniqlash uchun eng maqbul yondashuv hisoblanadi. Miqdoriy ko‘rsatkichlar tizimning 
funksional samaradorligini aks ettirsa, sifat ko‘rsatkichlari uning ijtimoiy legitimligini belgilaydi. Ushbu ikki 
yondashuvning integratsiyasi baholash tizimini takomillashtirish va unga bo‘lgan ishonchni oshirish uchun 
mustahkam ilmiy-analitik asos yaratadi.

Tadqiqot natijalari oliy ta’lim tizimini baholashda ishonch darajasini aniqlash muhim ilmiy-amaliy ahamiyatga 
ega ekanini ko‘rsatdi. Ishonchni faqat umumiy ko‘rsatkich sifatida emas, balki tarkibiy indikatorlar orqali baholash 
baholash tizimini yanada obyektiv va shaffof qiladi.

Amaliy takliflar sifatida quyidagilarni ilgari surish mumkin:
oliy ta’lim tizimini baholashda ishonch indikatorlarini muntazam monitoring qilish;
baholash tizimining shaffofligini oshirishga qaratilgan kommunikativ mexanizmlarni kuchaytirish;
ishonch indekslarini axborot-tahliliy platformalar orqali vizual va ochiq tarzda taqdim etish.
Mazkur yondashuv oliy ta’lim tizimining ijtimoiy legitimligini mustahkamlash va baholash jarayonlariga 

bo‘lgan ishonchni oshirishga xizmat qiladi.

